LAIVOÙ C’ QU’AN  PÉSSE ?

Qu’ât-ce que se diant ces doûes p’tétes raites, li-enson, que raivoétant péssaie les autos ? I vos l’veus dire :

FR ou El -T’és vu, mai p’téte raite, es aint tot sorbâmès ces tchaimps po faire ïn tchemïn qu’alleuche pus véte en Suisse, lai nationale déjnûef. Dâli, nos ne sons pus tchie nos.

Valérie « C’n’ât pe ïn tchemïn po les dgens qu’mairtchant è pies, Dûe sait po les p’tétes bétes c’ment nos !… Pus d’ïn heurson, mâgrè ses épainnes s’ât r’trovaie écâfiè en traivoichaint lai vie des dgens que v’lant aitieudre Nos, les âtres bétes, lai tortue aito, è ne fât-pe nos y aiveinturie. Ç’ât d’veni po nos c’ment enne frontiere. Se les raites de lai sen de Béfoue v’lant se rencontraie aivô ces de Montbiaîd, è yos fât trovaie ïn péssaidge chûr. »

Fr ou El -Eh bïn te vois mai raite, les hannes ne sont pe âchi croûeyes qu’an veut le dire, es aint aiménaidgi ïn péssaidge po le dgebie.

Valérie « C’n’ât pe enne raittoûere â moins ? Te l’és dje vu ci péssaidge, c’ment ât-ce que nos le v’lans trovaie, nos ne sons pe c’ment les hannes, nos ne sains pe yére ? »

Fr ou El - Ah les hannes, les hannes ! Te m’fais rire, es saint yére, graiy’naie, comptaie et peus,  es se fïnt pâre poi le radar.

Valérie «  Qu’ât-ce que ç’ât ci radar ? »

Fr ou El - Ç’ât enne soûetche de voidge-fôs po raippelaie ès hannes lai saidge aivisâle de daime tortue : ran ne sie de ritaie po se câssaie le moére, è vât meus paitchi ïn pô pus tôt. Mains ci radar, c’n’ât pe ran qu’ïn voidge-fôs, ç’ât âchi ïn raimaisse-sos. Aivô totes ces dâts, l’Etat en é bïn fâte.

Valérie « Nos, nos ne sons pe les pus bétes, not sné vint de not nèz et peus, è ne nos buse pe s’vent. E n’y é pe pus malïn qu’le renaîd, Le lievre, lu, è rite, è rite, cobïn de tcheussous el é vangnie et qu’sont r’venis bredoéyes è l’hôtâ »

Fr ou El - Nos djâsans, nos djâsans, i t’le veus môtraie ci péssaidge è dgebie. Te vois, ç’ât ci long colidôr qu’entchaimbe lai vie è grante cirtiulation. Dïnche, nos s’rïns è l’aivri d’ces diaîles de rôlous,  aivô yos machines que fïnt pus de brut qu’le touennère tiaind qu’el ât graingne. Nos n’airains qu’è cheûdre lai traice, lai sentou d’ces que sont péssès d’vaint nos.

Valérie « Te vois, mon rait, te m’és bïn raiss’nédi, nos ains encoé de bés djoés d’rie lai montaigne, nos v’lans poyait allaie  greuvyaie d’ci bon fromaidge et peus d’ci chocolat qu’faint lai r’nanmmèe des véjïns Suisses. » 

